
[1]నగరసతితతి యక్షతల్ తగిన లాజ

లాదిగా జల్ల నత్యంతహర్షలీల.

	క.	
చని రాజనగరి డగ్గరి

తనర రథస్థలిని డిగ్గి తత్సదనాంత

ర్ఘనకాంచనశాలలకడ

జనకర్త చరించె నధికసంతసగతిచేన్.

	వ.	
ఇట్టు లారాజశశి హర్షగతి నిజగృహాంతరస్థలిని నిలిచి తనదండ కేతెంచిన

కీళశరాత్రించరతతి కర్హస్థలి నిల్కడ సేయనిచ్చియిష్టాహారక్రియల సంతసిలం

జేసి యనేకక్రియల లాలించి యంతట తీర్థస్నాతయై చందనాక్షతాద్యలంక

రణలం దనరి శతధృతినందనాది ధరణిఖగచ్ఛటలహితజనసంతతిని దాయిత్ర

యిని దండ నధిష్టించజేసి క్షీరాన్నదధ్యాన్నక్రియల షడ్రసకలితాహారతతి

యాజ్యాదిదధ్యంతగతిగా నారగించి దక్షిణల ననంతక్రియల ధాత్రీఖగ

తతి నలరించె నంతట సంధ్యాకాలగతి యయ్యె నెట్లనిన.

	తే.	
ఆదిదిక్కాంత గలిసినయట్టి సంత

సాన నాకాశగతి యంది సరగ నేగి

నీరవాయక దిక్తతి జేరనలరె

ననఁ దరణి జారె నంతట నడచె సంధ్య.

	క.	
చీఁకటి దిక్తటి నెల్లెడ

లేకక్రియ నిండినట్టియెడ నక్షత్రా

లాకీర్ణస్థితి దనరెన్

రాక చెలఁగి శశి దనర్చి రహి గననయ్యెన్.

	క.	
చంద్రికలు దిశలఁ గలయన్

సాంద్రక్రియ నిండెనంత సరఁగ ననంగన్

ఇంద్రకిరీటజఘృణి యన

నింద్రాశన్ దార దనరె యెన్నిక నంతన్.

	↑ సగర (ము)

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 11 ఫిబ్రవరి 2023న 22:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

